Jordbruksavtalen 2016

Jordbruksavtalen var tema på leiarsamlinga i Førde i oktober i år.

Medlemmar har vore oppfordra til å kome med innspel både på Facebook-sida til Sogn og Fjordane Sau og Geit, og gjennom at alle lokallaga har blitt kontakta og oppfordra til å kome med innspel.

Ei arbeidsgruppe oppnemnd under leiarsamlinga har teke på seg å samordne innspela og kome med eit framlegg til uttale på sau.

Geitegruppa i Sogn og Fjordane Sau og Geit har kome med innspel som gjeld geit.
Generelt bør tilskota minimum aukast i takt med kostnadsauken for å oppretthalda og eventuelt auke inntekta i næringa.
A. Vi ønskjer eit oppgjer med auka vekt på strukturtiltak.

· Utviklinga i samfunnet tilseier at etterspørselen etter mat vil auke i åra framover. Det er viktig at ein held fast på at ein ønskjer landbruk i heile landet vårt. Utviklinga ein har sett siste året, der inntektene i landbruket i fylket vårt har gått ned med 20 millionar kr p.g.a. at ein har flytta over inntekter til dei med større drift, er dramatisk for jordbruket i fylket vårt.
· Alle bønder, også på små og mellomstore bruk, har ein del grunnutgifter som må dekkast for at ein skal kunne ha ein landbruksproduksjon. Ein må kunne ha ei inntekt som står i forhold til arbeidet ein legg ned. 
· Avstandar og landskap i landet vårt gjer at vi treng mindre og mellomstore bruk over heile landet for å halde matjorda vår i hevd og produsere maten vi treng. Mindre bruk er flinkare å nytte heile arealgrunnlaget sitt. For ein del store bruk med stor reiskap er det ein del område det ikkje løner seg å hauste.
· Drift på flest mogeleg av dei bruka som i dag er drivne er viktig for å oppretthalde eit fagleg miljø i bygdene. Det faglege miljøet er svært viktig i ei næring der mange som driv på heiltid føler seg einsame. Gode faglege miljø er også viktig for å heve kompetansen og kvaliteten på arbeidet vårt og produkta våre.
· Arbeidet vi gjer med å la dyra våre beite både i innmark og utmark har ein verdi for reiseliv og anna næringsliv som vanskeleg kan målast i pengar. For å framleis kunne halde fram med denne landskapspleien, treng vi beitande dyr og engasjerte bønder i alle bygder i heile landet.
Framlegg:  Auka tilskot for dei 100 første vinterfora sauene til 1100, medan tilskotet for vinterfora over 300 vert fjerna. Dei har stordriftsfordelar, samstundes som  dei får tilskot som andre for dei første 300. I tillegg er lammetilskotet som var innført i fjor flatt, så dette er den plassen ein kan gjere noko for å styrke dei små og mellomstore bruka.
B. Beitetilskot

Beiting er ein viktig grovforressurs på mange bruk på Vestlandet. I jordbruksavtalen for 2014 vart arealtilskotet flata ut til fordel for gardar med store slåtteareal, på kostnad av bruk med lite slåtteareal. Dette bør kompenserast med auka beitetilskot. Beitetilskotet er også løn for arbeidet vi bønder gjer med å rydde naturen og opne opp landskapet, eit arbeid det stort sett er andre som får inntekta for.
I eit land med 97 % utmark bør ein prioritere å gje tilskot til dei som kan nytte utmarksressursar til å produsere mat. Dette er eit svært viktig område! Beitedyra nyttar ressursar som elles ikkje vil bli nytta. Arbeidet med å ha dyr på utmarksbeite blir meir og meir krevjande. Mindre dyr i utmark gjer at dyra trekkjer lenger og spreier seg meir, både tilsyn og sanking blir meir krevjande. Utfordringane med rovdyr er veksande i fleire område, Ein del opplever at forvaltninga einsidig fokuserer på å auke tal rovdyr, ikkje på å handheve bestandsmåla også ved å setje inn ressursar på å ta ut dyr som er etablerte ut over det som er bestandsmål.
Framlegg: Det må arbeidast for å auke opp beitetilskotet i grasbaserte næringar. 

Verdien av beiting bør vise att både økonomisk og gjennom politisk arbeid som gjer at ein ikkje gjer beiteområda våre verdilause.

SFSG går inn for å auke beitetilskotet til småfe på utmarksbeite til 200 kr.

Mykje brattlendt slåttemark står i fare for å gro att etter kvart som småbruk blir nedlagde og dei som overtek drifta av jorda berre vinn over den lettast tilgjengelege slåttemarka. Betre gjerdehald kan også vera eit argument for auka tilskot til innmarksbeite. Gjerda vil i mange tilfelle ikkje bli skjøtte av verken eigar eller eventuell leigetakar dersom innmarka ikkje blir nytta til beite.

Bruk og vedlikehald av innmark og gjerde bør styrkast gjennom auke i regionale miljømidlar (RMP), med føringar om prioritering av innmarksbeite i fylke/område der dette er ynskjeleg.

Auke i tilskot til RMP må ikkje dekkast inn ved reduksjon i tilskot til utmarksbeite.  

C. Tilskot til avløysing ved ferie og fritid

Ordninga bør styrkjast ved å auke både satsane pr. dyr og maksimalt tilskot, slik at det blir meir attraktivt for dei unge å gå inn i landbruket. Auka tilskot til avløysing gjev bonden meir fritid, og/eller bonden kan betale høgare løn slik at det blir meir attraktivt å ta seg arbeid i landbruket.

D. Økonomi.

At jordbruksavtalen sist år fjerna eit års lammetilskot, vart av mange sauebønder sett på som reint lureri. Vi håpar det i år kjem inn friske midlar for å styrke økonomien i sauehaldet.
E. Teljedato og utbetaling av tilskot 

Me har registrert at Landbruksdirektoratet arbeidar med nytt datasystem og nye rutinar for produksjonstilskot, der det blant anna blir lagt opp til teljedatoar 15.03 og 15.10, og at det skal blir berre ei utbetaling pr år.
Me stiller oss positive til omlegging av teljedato til 15.03 og 15.10, då desse teljedatoane betre fangar opp faktisk tal produserande dyr innan mjølkeproduksjon på geit og ku. Teljedato blir flytta til etter kjeing om vinteren og kalving om hausten, og påsettdyra kjem dermed med i teljinga. Dette har mykje å seia for geitehaldet, då mellom 25% og 33% av buskapen blir skifta ut i løpet av året. Små geitebuskapar har difor ikkje fått avløysartilskot for alle dyr som produserer mjølk i året som avløysartilskotet gjeld for. Tilsvarande gjeld for sau, men nemnde omlegging av teljedato vil i dei fleste tilfelle ikkje ha positiv effekt på påsettlamma. Men me kan heller ikkje sjå at ei omlegging av teljedato medfører negative konsekvensar for sau og lam.
Ideelt sett burde tilskot utrekna frå dyretal vore fordelt på fleire enn 2 teljingar pr år. Ved fleire dyreteljingar pr år, får tidspunkt for kjeing/lamming og utrangering mindre å seia for utmåling av tilskotet.

Me er negative til at produksjonstilskotet skal utbetalast berre ein gong i året. Sauenæringa er ei næring med utgifter heile året, medan inntekt knytt til slakt av lam kjem om hausten. For å få ei jamnare fordeling av inntektene i løpet av året, vil SFSG sterkt tilrå at ein held fast på to utbetalingar pr. år.

Omlegginga må ikkje medføra tap av tilskot, slik omlegginga av slaktetilskotet for lam og kje gjorde.
F. Kvoteordning for geitemjølk

Forbodet mot å konvertera kumjølkkvote til geitemjølkkvote må oppretthaldast så lenge det er overproduksjon av geitemjølk. Når etterspurnaden aukar, må eksisterande geitemjølksprodusentar prioriterast, då mange av desse har investert i nye driftsbygningar og nytt utstyr i samband med sanering av buskapen.  

For å kunne justera disponibel kvote utan å setja ned forholdstalet og inntektene til  dei aktive geitebøndene, bør andelen som må seljast til Staten ved sal av mjølkekvote, aukast til minst 50%.  
Ordninga med utleige av geitemjølkkvote bør avviklast, då det er uheldig at aktive mjølkeprodusentar finansierer ”pensjonen” til dei som har valt å leggje ned mjølkeproduksjonen. I dei fleste tilfelle er det også hovudsakleg snakk om utleige av kvote som utleigar har fått gratis då kvoteordninga vart innført. Med leigeprisar på kr 1,50 pr liter pr år og oppover, og med totalt 4.475.937 liter disponibel kvote utleigd i 2015, går det store summar frå aktive produsentar til passive kvoteeigarar kvart år. I 2015 var 20,4 % av total disponibel geitemjølkkvote på 21.914.991 liter leigd. Dei produsentane som er att i næringa i dag har investert tid og pengar i friske geiter og driftsbygningar for ei framtid i næringa. Dei bør difor sleppa å betala for å få lov å produsere mjølk.  

Målet med avvikling av utleigekvotane må vera at dei som leiger og produserer kvoten får overta den kvoten dei har leigd. Eksisterande leigekontraktar kan løpa ut, med mindre resterande avtaletid er meir enn 4 år. Prissetjing ved overdraging og utleige av kvotane bør sjåast i samanheng med om det er heilt eller delvis kjøpt kvote som blir selt eller utleigd. Er det rett at ein kvoteeigar skal tena pengar ved sal og utleige av ein kvote som gardsbruket ikkje har kjøpt, men fått frå Staten? 
Taket for maksimal kvote for geitemjølk bør reduserast frå 900.000 liter pr bruk til 200.000 liter pr bruk. Dei som allereie eig meir enn 200.000 liter kvote beheld det dei eig. Dei som kjem over 200.000 kvote på grunn av leigd kvote, beheld denne kvoten så lenge leigeavtalen varer.

Maksimal kvote bør ikkje vera større enn 200.000 liter for å oppretthalda eit fagmiljø innan geitenæringa. Total disponibel kvote for geitemjølk (22 mill liter) for heile landet er langt lågare enn for kyremjølk. Med dagens makskvote kan ein i verste fall ende opp med 25-30 geitemjølksprodusentar i heile landet. Det er ingen tente med. Det finst heller ingen mjølkerobotar for geit, og argumentasjonen som vart brukt for å auke makskvotane for kumjølk passar ikkje for geitemjølk. For å fylla ein kvote på 900.000 liter treng ein minst 1200 mjølkegeiter + kje og bukkar, noko som kan blir ei utfordring med tanke på dyrevelferda i ein slik besetning.
G. Helsestatus ammegeit
Norske geitemjølksprodusentar har lagt ned mykje arbeid i å sanera buskapane sine mot tre kroniske sjukdommar, med økonomisk stønad over jordbruksavtalen og prosjektet Friskare Geit. Så godt som alle norske mjølkegeiter er no sanerte og friske. Men det er ikkje gjort tilsvarande tiltak i alle ammegeitbuskapar. Ein del ammegeitbuskapar er testa, og i om lag 5% av desse er det funne smitte. Ein må difor leggja til grunn at det framleis finst smitta geiter i Noreg, og at dette kan vera ein risiko for produsentar som har sanert. Det vart påvist paratuberkulose i ein ammegeitflokk i Fjaler denne vinteren. Det bør difor løyvast pengar over jordbruksavtalen til å dekka utgifter til testing og eventuell sanering hjå ammegeitbuskapar med ukjend smittestatus eller smitta dyr.  

H. Husdyrtilskot til geit
Strukturen i tilskotet til mjølkegeit må behaldast. Husdyrtilskot til mjølkegeit må aukast for dei 125 fyrste mjølkegeitene.  

Ammegeit får pr i dag same tilskot som sau. For bruk med både sau og ammegeit vert begge dyreslaga samanslegne til ei gruppe, og produsentar som kombinerer sau og ammegeit taper då tilskot om dei kjem over t.d. 100 dyr. Det er spesielt at to ulike dyreslag vert samanslegne på denne måten. Ei ammegeit er ei geit og ikkje ein sau. Ho krev større fjøsplass og betre gjerdehald (enten ho skal haldast utanfor eller innanfor gjerdet). I tillegg er husdyrtilskotet for vinterfôra sau og ammegeit sett ned på grunn av samordninga av tilskot med utegangarsau. Slaktetilskotet for lam og kje gjekk opp, men slaktetilskotet for kje er lågare enn slaktetilskotet for lam. Samordning av utegangarsau med vinterfôra sau og ammegeit er arbeidsbesparande for byråkratiet, men det slår uheldig ut for den mest arbeidskrevjande produksjonen, som er ammegeit. Ammegeit og kje er effektive landskapspleiarar når dei beiter avgrensa område og  får lite tilleggsfôr (kraftfôr). Problemet er at dei kan få dårleg klasse og dårleg pris ved slakting, og at økonomien i drifta forsvinn. Det er i dag veksande interesse for ammegeitproduksjon. Marknaden for produkta (kjøt, skinn, ull, landskapspleie m.m.) er absolutt til stades. Men produsentane manglar den grunnbetalinga som husdyrtilskotet er meint å vera.   

For å fremja denne typen produksjon og landskapspleie må ammegeit skiljast ut i ei eiga gruppe med eigen tilskotssats som er høgare enn for sau. Ammegeit og sau er to ulike produksjonar, og dyretalet bør ikkje summerast for dei som driv kombinert produksjon.
I. Tilskot til kjeslakt  

Med eit slaktetilskot på kr 150 pr kje er det ikkje lønnsamt å fora fram kje til slakt, med mindre ein har gratis fôr. Då slaktetilskotet var kr 300 pr slaktekje over 3,5 kg i 2014 var det lønnsamt å fôra opp kje til slakt, føresett at ein hadde plass i fjøsen. Men ein sat ikkje att med mange kronene for arbeidet. Det har ikkje vore lønnsamt å byggja fjøs til slaktekje siste åra, og geitebøndene har difor ikkje bygd fjøs med tanke på kjeoppdrett då dei bygde om fjøsen i samband med saneringa. Med dagens tilskot og slakteprisar er det ikkje bedriftsøkonomisk lønnsamt å investera i fjøs til slaktekje.
Elles kan det nemnast at Rådet for Dyreetikk har peika på at det er uheldig at kje blir avliva rett etter fødsel. Det er heller ikkje kjekt for bonden å avlive nyfødde kje, men mange må gjera det på grunn av plassmangel.

Nortura og butikkjedane ynskjer kje som er minst 5 kg i slaktevekt for å få meir kjøt på skrottane. Geitegruppa i Sogn og Fjordane Sau og Geit meiner at geitebøndene bør produsera eit produkt som marknaden etterspør.

Geitegruppa gjer framlegg om at vektgrensa for å få tilskot til slaktekje kan aukast til 4,5 kg slaktevekt pr kje, mot at slaktetilskotet pr kje blir auka til kr 500.

I tillegg bør det leggjast til rette for utviding av geitefjøs eller bygging av eigen kjefjøs gjennom eigne investeringstilskot til dette føremålet.

